
Саас кэлиитэ 

 

                                 Сааскы кэм кэлиитин 

Олус да 

күүттүбут , 

Уһаабыт күннэрин  

Уруйдаан көрсөбүт.  

 

Күннэтэ таһырдьа  

Сылыйдар сылыйар, 

Сандаара сырдаайа 



Ымсыырдар, угуйар.  

 

Көрүҥ эрэ, оҕолор,  

Хайдах курдук кэрэтиэн, 

Сандал сааспыт кэлиитэ 

Чаҕыл сырдык көстүүтэ.  

Бүлүү эбэм  

 

Ыллыыр кумах үктэллээх 

Бүлүү эбэм биэрэгэр 

Кэлэн көрөн турабын 

Сааскы муус устарын.  

 

Чуумпу күҥҥэ иһиллэр  

Мууһун тыаһа лынкынаан,  

Ааһа бара тураллар 



Бөлөх-бөлөх муустара.  

 

Аны кэлэн көрөрбөр  

Өрүс мууһа барыыһы,  

Бүлүү эбэм устунан 

Айан суола арыллыа.  

Үтүө күн  

 

Үүммүт үтүө сарсыарда 

Эрдэ туран, эрчиллэн,  

Тэтимнээхтик хамсанан 

Чэбдигирин, чэлгийин!  

 

Үүммүт үтүө күҥҥэ  

Ырыа-тойук аргыстанан, 



Сүүрүү-көтүү үктэллэнэн,  

Оонньоон күнү атаарын! 

 

Үүммүт үтүө киэһэҕэ  

Иллээх дьиэ кэргэҥҥэ  

Элбэх саҥа сонуну 

Ирэ-хоро кэпсэтиҥ! 

Тапталлаах Бүлүүм  

 

Таптыыр Бүлүүм сириттэн 

Ордук сири билбэппин, 

Ыллыыр кумах кытыллаах, 

Кэрэ көстүү дьүһүннээх.  

 

 

Атын сиртэн кэллэххэ, 

Ахтылҕаннаах куоратым, 

Өссө эбии киэркэйэн, 



Үөрэ көрсөр айхаллаан.  

 

Таптыыр Бүлүүм куоратын 

Тупсарыагын! Харыстыаҕыҥ!  

Сайдыы суолун батыһан,  

Үлэлиэҕиҥ! Хамсыагын!  

Үтүө киһи  

 

Үтүө киһи буолан 

Көмөлөһөн биэрдэргин, 

Кими баҕарар үөрүөҕүҥ,  

Махтал тылын истиэҕиҥ.  

 

Үтүө киһи буолан 

Үлэни таптыыр буолларгын,  



Дьонун махтал тылларын 

Өрүү истэр буолуоҕун.  

 

Үтүө киһи буолан 

Иллээх, көрдөөх буолларгын, 

Элбэх оҕо , доҕор-атас  

Убаастыага энигин.  

Саас кэллэ 

 

Саас кэллэ, саас кэллэ 

Таһырдьа сылыйда,  

Саас кэллэ, саас кэллэ 

Үөрүүнү аҕалла.  

 

Күн уотун сылааһа  

Салгыны сымнатта,  

Күн уотун сылааһа  

Хаарбытын уулларда.  



 

Учугэй да кэмнэр 

Бу тиийэн кэллилэр,  

Көрүдьүөс оонньуулар 

Күннэтэ күүтэллэр.  

Сааскы күн  

 

Уһун кыһын кэнниттэн 

Сандал сааспыт кэллэ ди.  

Бары тахсан оонньуохха,  

Көрү-нары тардыахха!  

 

Күммүт күүскэ тыгарыттан 

Хаарбыт ууллан эрэр ди.  

Хатыыскалыы түһүөххэ,  

Уонна олус үөрүөххэ!  

 

Күнү быһа сылайбакка 



Чэбдик ыраас салгыҥҥа  

Сүүрэн-көтөн сиэлиэххэ,  

Сааскы күнү көрсүөххэ!  

Көмүс күһүн  

 

Саһарбыт , сандаарбыт 

Көмүсчээн хартыына 

Ойуулаан, дьүһүннээн  

Кэрэҕин даҕаны!  

 

Күһүҥҥү күлүмнэс  

Сиэдэрэй оҥоһуу,  

Үөрүүннэн толорон 

Астыккын даҕаны!  

 

Ол курдук айылҕа  

Дьэрэкээн көстүүтэ  

Дьыл кэмин аайытын 



Ураты даҕаны!  

 

Дойдубут барахсан 

Күһүҥҥү көстүүтэ  

Налыйан наскыйан 

Күндүгүн даҕаны!  

Саас ыҥырда  

 

1. Саас миигин таһырдьа  

Оонньото ыҥырда.  

Ону мин ылынным,  

Таһырдьа таҕыстым.  

Хайа, доҕоор!  

Таһырдьа сылыйбыт,  

Салгына минньийбит.  

2.  Чаҕыл күн сырдыга 

Харахпын саататта.  

Күн уотун сылааһа  

Хаарбытын уулларан,  



Сарайтан таммахтар 

Таммалыыр тыастара 

Чурулуу ыллыыллар.  

3.  Халтараан сыырбыттан 

Сырылаан түһэртэн  

Отой да, отой да 

Хал буолан көрбөппүн.  

Миигинниин оҕолор  

Сырылаан түһүөххэ!  

Оонньуохха, күлүөххэ!  

Дуоьуйуу ылыахха! 

Кыһын  

 

Кырыа кыһын , тымныы кыһын  

Дьылын кэмин тута кэллэ.  

Халыҥ хаары бүрүнэн  

Хара сирин үллүйдэ.  

 

Уһун кыһын устата 



Аны сааһы кэтэһэн  

Утуйдулар үөн-көйүүр  

Уонна эһэ Баппаҕай.  

 

Маҕан суорҕан тэлгэнэн 

Ойуур иһэ сып сырдык 

Тымныы ыраас салгыҥҥа  

Бургачыйда мин тыыным.  

Тымныы оҕонньор  

 

Кырыа тымныы оҕонньор  

Миэхэ бэлэх оҥороор, 

Баҕа санаам бастыҥа  

Туолуо этэ оччоҕо.  

 

Кырыа тымныы оҕонньор  

Мин эмиэ бэлэхтээхпин. 



Ырыа, хоьоон үҥкүүлээх,  

Кэтэһэбин бу күнү.  

 

Саҥа Дьылбыт буоларын 

Күнүн ахсын ааҕабын,  

Үөрүү-көтүү аргыстаах 

Бэлэх тутан үөрүөхпүт.  

Кэтэһиилээх Саҥа Дьыл! 

 

Инньэлээх харыйачаан 

Киирэн кэллэ биһи дьиэҕэ.  

Ону биһиги киэргэттибит,  

Ыйаатыбыт шаариктары.  

Саҥа Дьыл, Саҥа Дьыл 

Кэтэһиилээх Саҥа Дьыл! 

 

Араас өҥнөөх уоттара 



Чыпчылыйа оонньооннор 

Оголору угуйан,  

Бэйэтин тула муста.  

Саҥа Дьыл, Саҥа Дьыл 

Кэтэһиилээх Саҥа Дьыл! 

 

Инньэлээх харыйачаан 

Бэлэх бөҕө саһарбыт,  

Хас биирдии оҕоҕо  

Бэлэмнээбит кэһиитин.  

Саҥа Дьыл, Саҥа Дьыл 

Кэтэһиилээх Саҥа Дьыл! 

Дьыл ыйдара 

 

Биир икки, биир икки 

Дьылбыт ыйа уон икки 

Бастакыннан тохсунньу 

Иккиһинэн олунньу 



Үсүһүнэн кулун тутар 

Төрдүһүнэн муус устар 

Бэсиһинэн ыам ыйа 

Алтыһынан бэс ыйа 

Сэттиһинэн от ыйа 

Ахсыһынан атырдьах ыйа 

Тохсуһунан балаҕан ыйа 

Онуһунан алтынньы 

Уон биирис сэтинньи 

Уон иккис ахсынньы 

Дьэ ити курдук 

Биир икки, биир икки 

Дьылбыт ыйа уон икки! 

Истиҥ доҕор  

 

Истиҥ доҕор, дьиннээх доҕор  

Баар буолуоҕа эн аттыгар.  



Бастакыннан көмөлөһүө,  

Уунан биэриэ илиитин.  

 

Истиҥ доҕор, дьиннээх доҕор  

Атыттартан адьас атын.  

Чугас, сылаас сыһыана  

Ыга кууһуо энигин.  

 

Истиҥ доҕор, дьиннээх доҕор  

Баар эбит аттыгар.  

Ким догордоох, ол дьоллоох 

Мээнэҕэ этиллибэт ээ доҕоор!  

Мин детсаатым 

 

Оҕо аймах мустар сирэ 

Детсаат буолар доҕоттоор!  

Сарсыардаттан тэринэн,  



Үлэ гынан оҥостон,  

Үөрэн-көтөн , хааман-сиимэн,  

Тиийэн кэллим детсааппар!  

 

Манна бааллар оонньуурдар,  

Сиэдэрэй ойуулаах кинигэлэр,  

Ырыа, оонньуу эгэлгэтэ,  

Иҥэмтэлээх ас арааһа. 

Элбэххэ үөрэтэр, такайар 

Күннэтэ мин күндү детсаатым!  

Орой мэник уолаттар 

 

Мэник-тэник уолаттар 

Сарсыардаттан саҕалаан,  

Киирэн-тахсан сыбыытаан,  

Ойон-тэбэн эрэллэр.  



 

Орой мэник уолаттар 

Сүүрэ-көтө сылдьаннар,  

Иннилэрин көрбөккө  

Түөрэ көтөн ааһаллар.  

 

Ойор тэбэр уолаттар 

Наһаалааман эһиги,  

Ону-маны суулларан  

Күөрэ-лаҥкы ыытыман! 

Саха Ньургун уолаттара 

 

Саха Ньургун уолаттара 

Эр санаалаах эрэттэр.  

Сымса, сытыы сырыылаах  

Эр бэртэрэ буолаллар! 

 



Саха Ньургун уолаттара 

Бигэ тыллаах эрэттэр.  

Кыайыы-хотуу туттуулаах 

Ис кыахтаах буолаллар!  

 

Саха Ньургун уолаттара 

Хоодуот хоһуун эрэттэр.  

Ийэ дойду туһугар  

Дурда хахха буолаллар!  

Куобах 

 

Уһун кулгаах куобаҕы  

Бары да куттууллар.  

Ол курдук куобахчаан  

Атахтара куотартан 

Сылайары билиммэттэр. 

 

Тоҕо да куттууллар 



Барахсан куобаҕы!  

Кини эмиэ дьаарбайдын 

Бэйэтин тыатыгар,  

Бэйэтин сиригэр.  

 

Ол да иһин айылҕа  

Кинини харыстаан 

Дьүһүнүн бодотун  

Дьыл кэмин дьүөрэлээн  

Уларытан истэгэ. 

Саһылыкаан  

 

Саарба сагынньахтаах 

Саһылыкаан эдьиийбит 

Куруҥ тыаны кэринэн,  

Ас булан аһаары,  

Көп түүлээх кутуругун 



Курбачыта оонньоон,  

Эрийэ-буруйа хаамта.  

 

Ол курдук сүүрэлээн  

Сыты ыраахтан билэн,  

Чуордук истэн чугаһаан,  

Сытыы харахтара хатанан,  

Саспыт  күүдээҕи булан  

Сиэн-аһаан кэбистэ. 

Ийэ барахсан  

 

Күҥҥэ тэҥнээх мичээрдээх,  

Өрүү миэхэ кыһаллар,  

Таптыыр, сыллыыр, бүөбэйдиир  

Ийэм, ийэм барахсан.  

 

Кини куруук түбүктээх,  

Чэгиэн чэбдик буоларбар 

Ыраас таҥас кэтэрдэр,  

Иҥэмтэлээх ас астыыр.  



 

Остуоруйа, кэпсээн ааҕар,  

Ону тэҥэ оонньоһор,  

Миигин мэлдьи үөрэтэр  

Үтүө киһи буоларга.  

